
					Gwirwyd y dudalen hon

A llygaid cain, burain bas

Amlwg, a golwg gwiwlas,

A thafawd mewn iaith ddifai,

A balchder mewn amser Mai;

Gwelais y ceid, gwiw-lwys cain,

Yr haf gusanu rhiain;

A rhodio mewn anrhydedd,

A gweled merched, a medd.

O'r diwedd gorfu im dewi,

Mawr fy most, marw fum i.

Treuliais fy ngwallt, fel alltud,

Dan y ddaear fyddar fud;

Darfu 'ngnawd, eurwawd oerwas,

Pregeth wyf i'r plwyf a'r plas;

Pregeth oedd piau'r gwaith hwn.

Pwy a wyddiad pwy oeddwn?

Darfu fy nhrwyn, a'm hwyneb,

Mud iawn wyf, ni'm edwyn neb;

Nid oes na llygad na dau;

Eithr yn ball, aeth yn byllau;

Nag aelgeth, nag un gulgamp;

Domlyd, briddlyd, luddlyd lamp;

Pan welir ymhlith cerrig

F' esgyrn yn gegyrn heb gig.

Taith i ddyn, tithau a ddaw

I'r ddaear i'th orddwyaw:

A Duw a ro, diau rhaid

Yno'th ddwyn, nef i'th enaid;

A gâr trugaredd heddyw,

I farw byd, lydlyd liw.

